
Врз основа на член 50 од Законот за патните исправи на државјаните на Република 
Македонија („Службен весник на Република Македонија“ бр. 67/92), министерот за 
односи со странство, во согласност со министерот за внатрешни работи донесе 

 
П Р А В И Л Н И К 

ЗА ОБРАСЦИТЕ НА ДИПЛОМАТСКИТЕ И СЛУЖБЕНИТЕ ПАСОШИ И ВИЗИ 
НА ДРЖАВЈАНИТЕ НА РЕПУБЛИКА МАКЕДОНИЈА И НАЧИНОТ НА ВОДЕЊЕ 

ЕВИДЕНЦИЈА ЗА ИЗДАДЕНИТЕ ДИПЛОМАТСКИ И СЛУЖБЕНИ  
ПАСОШИ И ВИЗИ 

 
Член 1 

Со овој правилник се утврдуваат обрасците на дипломатскиот и службениот пасош и 
визата за државјанитe на Република Македонија и начинот на водење евиденција за 
издадените дипломатски и службени пасоши и визи. 

 
Член 2 

Образецот на дипломатскиот и службениот пасош е со големина 8,8 х 12,5 см и содржи 
32 нумерирани страници (Прилог 1). 

 
Член 3 

Образецот на барањето за издавање на дипломатски и службен пасош и за издавање 
виза е со големина 15 х 20 см и е изработен од картон (Прилог 2). 

 
Член 4 

Образецот на дипломатската и службената виза е во вид на штембил со димензии 7 х 6 
см која се втиснува во пасошот (Прилог 3). 

 
Член 5 

Обрасците од член 2, 3 и 4 се составен дел на овој правилник. 
 

Член 6 
Образецот на дипломатскиот и службениот пасош е изработен од специјална хартија со 

вградени заштитни елементи, а кориците во овие исправи се пластифицирани и имаат 
темносина боја. 

 
Член 7 

За дипломатските и службените пасоши и за визи се води евиденција. 
Евиденцијата од став 1 на овој член ја води Министерството за односи со странство на 

Република Македонија.  
 

Член 8 
Евиденцијата за издадените дипломатски или службени пасоши и визи се состои од: 
1. регистар на издадените дипломатски и службени пасоши и визи; 
2. картотека на издадени дипломатски и службени пасоши и визи. 
 

Член 9 
Регистарот на издадените дипломатски и службени пасоши и визи содржи рубрика во 

која се запишува: реден број, датум, презиме и име на подносителот на барањето, 
живеалиште и адреса, вид на пасошот чие издавање се бара, вид на визата, називот на 

земјата за која се бара виза, датум на издавањето на пасошот и виза, сериски број на 
пасошот и виза, забелешка и потпис на лицето што го издало пасошот и визата.  

 
Член 10 

Картотеката на издадени пасоши и визи се состои од барањата за издавање на 
дипломатски или службен пасош и виза кои се редат по азбучен ред.  

 
Член 11 

Евиденцијата за издавањето дипломатски и службени пасоши и визи се води рачно и 
преку систем за автоматска обработка на податоци. 

 
Член 12 

Овој правилник влегува во сила осмиот ден од денот на објавувањето во „Службен 
весник на Република Македонија”. 

 
      Бр. 10-16051                                                                 Министер за односи со странство, 

23 декември 1992 година                                                                 д-р Денко Малески        
        Скопје                                                                           Министер за внатрешни работи, 
                                                                                                д-р Љубомир Фрчковски, с.р. 

